ޔައުމިއްޔާ

ޢާއްމު ކޮމިޓީގެ 34 ވަނަ ބައްދަލުވުން. (15.12.2010)

ރިޔާސަތުން ވާހަކަދެއްކެވުން:

`. ޢާއްމު ކޮމިޓީގެ 34 ވަނަ ބައްދަލުވުމަށް ވަޑައިގެންދެއްވި މެންބަރުންނަށް މަރުޙަބާ ދަންނަވަން. 34 ވަނަ ބައްދަލުވުމަށް ވަޑައިގެން މި ވަގުތު ތިއްބެވި ބޭފުޅުންނަކީ އަޅުގަނޑުގެ އިތުރުން މާވަށު ދާއިރާގެ މެންބަރު ޢަބްދުލްޢަޒީޒް ޖަމާލު އަބޫބަކުރު. އަދި ހިތަދޫ މެދު ދާއިރާގެ މެންބަރު މުޙައްމަދު ރަޝީދު. ތުލުސްދޫ ދާއިރާގެ މެންބަރު ރޮޒައިނާ. އަދި ހުޅުހެންވޭރު ދާއިރާގެ މެންބަރު މޫސާ މަނިކު. އާދެ، ކުރީ ދުވަހުގެ އެޖެންޑާގައި އަޅުގަނޑުމެން ނުނިމި ހުރި މަސައްކަތްތައް މިއަދު އެޖެންޑާކޮށްގެން އެ މަސައްކަތްތަކައިގެން ކުރިއަށް ދިއުމަށް އަޅުގަނޑު ގަސްތުކުރަން. އެގޮތުން އެންމެ ފުރަތަމަ ކަމަކަށް އަޅުގަނޑު ހުށަހަޅާލަނީ ހެންވޭރު ގިރިފަރު، މާލެ. ހިތަދޫ މެދު ދާއިރާގެ މެންބަރު މުޙައްމަދު ރަޝީދު ހުށަހަޅުއްވާފައިވާ ސިޓީ. އެ ސިޓީއާ ބެހޭ ގޮތުން މެންބަރުން އެ ސިޓީ ވިދާޅުވުމަށްފަހު އެއްޗެއް ވިދާޅުވުމަށް އަޅުގަނޑު ފުރުޞަތު އަރުވާނަން. (ވަގުތުކޮޅަކަށްފަހު) މުޙައްމަދު ރަޝީދު.
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު ހުށަހަޅާފައިވާ ސިޓީގައި ވާ ކަންތައްތައް ހަމަޖައްސައިދިނުމަށް އެދި އަޅުގަނޑު މި ކޮމިޓީ އަށް ދަންނަވަން. ސަބަބަކީ ޢިއްޒަތްތެރި މެންބަރުން ރަސްމީ ދަތުރުތަކުގައި ވަޑައިގަންނަވާއިރު ގެއިން ރަސްމީ ފާލަމަށް ވަޑައިގަތުމުގައި ކާރުކޮޅު ނުހުންނަވާ ބޭފުޅުންނަށް އެ ދަތި އަންނާތީވެ، އަދި މަޖިލީހުގެ ވެހިކަލް ހުރުމާ އެއްކޮށް އެ ދަތުރުތައް އެގޮތަށް ހަމަޖައްސައިދިނުން އެދި އަޅުގަނޑު ޢާއްމު ކޮމިޓީ އަށް ހުށަހަޅަން މީތި. ޝުކުރިއްޔާ. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ޢިއްޒަތްތެރި މެންބަރު، މުޙައްމަދު ރަޝީދު ހުށަހެޅުއްވި ހުށަހެޅުއްވުމަށް އަޅުގަނޑު ވަރަށް ތާއީދުކުރަން. މެންބަރުންގެ ދަތުރުފުޅު ހަމަޖެހިގެން ރަސްމީ ދަތުރުތަކުގައި ފުރާވަޑައިގަންނަވާ މެންބަރުންގެ ފޮށިކޮޅާއި އަދި މެންބަރުން އެދިއްޖެ ނަމަ އެ މެންބަރަކު ގެންގޮސް ފާލަމާ ހަމައަށް ގެއިން ގެންގޮސްދިނުމާ، އަދި ދަތުރުން އަނބުރާ ވަޑައިގަންނަވާއިރުގައި ރިސީވްކޮށްގެން އެ ބޭފުޅެއްގެ ގެއާ ހަމައަށް ފޮށިކޮޅާ، އެ މެންބަރަކު ގެންގޮސްދިނުމުގެ ކަންތައް މަޖިލީހުގެ ވެހިކަލްގައި ކުރާ ގޮތަށް އަޅުގަނޑު އެ ހުށަހެޅުމަށް އަޅުގަނޑު ތާއީދުކުރަން. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
އާދެ، މުޙައްމަދު ރަޝީދުގެ ސިޓީ އަށް އެ ހުށަހެޅިފައިވާ ހުށަހެޅުމަށް ތާއީދުލިބިފައި ވާތީ އާއި އަދި އެއްވެސް މެންބަރަކު އިޢުތިރާޟުނުކުރައްވާތީ އެ ގޮތަށް ކޮމިޓީގެ އިއްތިފާޤުން ނިންމީ ކަމަށް އަޅުގަނޑު ބަލަން. ދެން މި އޮތީ ހުޅުހެންވޭރު ދާއިރާގެ، މަޢާފުކުރައްވާތި މޯލްޑިވިއަން ޑިމޮކްރެޓިކް ޕާޓީގެ ޕާލަމެންޓްރީ ގްރޫޕުގެ އޮފީހުން ހުށަހަޅުއްވާފައިވާ ސިޓީ އެއް. މި ސިޓީގައި މި ވަނީ، ރައްޔިތުންގެ މަޖިލިސް ޓީވީތަކުން ލައިވްކުރުމަށް ހުއްދަ ދީފައި އޮންނައިރު، ދީފައި އޮންނަ މިންގަނޑުތަކާ ޚިލާފަށް މެންބަރުންގެ އިމްތިޔާޒަށާއި، އަބުރާއި ޢިއްޒަތަށް ހުތުރުވާ ގޮތަށް މަޖިލީހުގެ ޖަލްސާތައް އެޑިޓްކޮށް ޓީވީތަކުން ދައްކަމުންދާތީ، މި މައްސަލަ ބައްލަވައިދެއްވުމަށް އެދި ދެންނެވީމެވެ. މިކަމާ ބެހޭ ގޮތުން މެންބަރުންގެ ޚިޔާލުތައް ހުށަހެޅުމަށް އަޅުގަނޑު ފުރުޞަތު އަރުވާނަން. އެންމެފުރަތަމަ ރިޔާޟް.
ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑުމެން ކުރީ ދުވަހު ވެސް އެ ކަމުގައި ވާހަކަދެކެވިފައި، ދެން މިތަނުގައި އެބަ އޮތް ގަވާއިދެއް. އެ ގަވާއިދުގައި ތަފުޞީލުކޮށް އެބައޮތް އަޅުގަނޑުމެންނަށް އެއްބަސްވެވިފައި އޮންނަ އެއްބަސްވުންތަކާއި، ކަނޑައެޅިފައި އޮންނަ ތަފުޞީލުތަކަކާއި އަދި ތަރުތީބުކުރެވިފައި ހުންނަ ގޮތްތަކެއް. އެނޫން އެހެން ގޮތަކަށް މަޖިލީހުގެ ޖަލްސާތައް އެޑިޓުކޮށްގެން މާނަ އޮޅޭ ގޮތަށް ގެނައިމަ، އޭގެ ނޭދެވޭ އަސަރު އެބަ ފޯރާ. އެހެންވީމާ، މި ކަމުގައި އަޅުގަނޑުމެން މި މަޖިލިސް ދުރަށް ފޮނުވާ ހުރިހާ ފަރާތްތައް ގެނެސްގެން މި ގަވާއިދުގެ މި މާއްދާތައް ތަރުތީބުކުރެވިފައި ހުރި ގޮތް އެ ބޭފުޅުންނަށް ކިޔައިދީ، ނަޞޭޙަތްތެރިވެ މި ނޫން ގޮތްގޮތަށް މިކަން ނުކުރުމަށް އެންގުމަކީ އެއީ މި ކޮމިޓީގެ ޒިންމާ އެއް ކަމަށް ވާތީ، އެ ބޭފުޅުން ގެނެސް ވާހަކަ ދެއްކުމަކީ އެއީ ހަމަ އެންމެ ރަނގަޅުކަމެއް ކަމަށް އަޅުގަނޑަށް ޤަބޫލުކުރެވޭތީ އެ ވާހަކަ ދަންނަވާލަން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ޝުކުރިއްޔާ. އާދެ، އަޅުގަނޑު މިކަން މިކުރީ، އަޅުގަނޑު މި ސިޓީ މި ތަނަށް މި ފޮނުވީ އަޅުގަނޑުމެން ޕާޓީގެ ވެސް އަދި ރައްޔިތުންގެ މަޖިލީހުގެ ހަމަ ހުރިހާ މެންބަރުން ވެސް އަދި ރައްޔިތުންގެ މަޖިލީހުގެ ރައީސް ވެސް، އަދި އިދިކޮޅު ޕާޓީގެ ލީޑަރުގެ ވެސް އަބުރުފުޅަށް ހުތުރުވާ ގޮތަށް ބައެއް މީޑިޔާތަކުން ވާހަކަދައްކަމުން އެބަގެންދާ ތަން އެބަ ފެނޭ މިހާރު އަޅުގަނޑުމެންނަށް. އަޅުގަނޑު ދަންނަވާލާނަން، ވީ ޓީވީގައި ބައެއް ފަހަރު ހިތްހަމަ ނުޖެހިއްޖިއްޔާ ޑީ.އާރު.ޕީގެ ލީޑަރުންނާއި ރައްޔިތުންގެ މަޖިލީހުގެ ރައީސް މި ތަނުގައި މަސައްކަތްކޮށްފައި ހުންނަ ގޮތާއި، އޭގެ ވީޑިއޯގެ ބައިބައި ނަގައިގެން އެޑިޓުކޮށްފައި ހުރި މަންޒަރުތައް އަޅުގަނޑު އަތުގައި ރެކޯޑުކޮށްފައި ހުންނާނެ. ދެން އެއާއި ޚިލާފަށް މިތަނުގައި އަޅުގަނޑާ ގުޅިގެން ދައްކާފައި ހުރި ވާހަކަތަކެއްގެ ތެރެއިން ޖިނާޢީ ބޮޑެތި ކުށްތަކެއް ހިމެނޭ މައްސަލަތަކެއް، އިސްލާމްދީނުގައި ހައްދު ކަނޑައެޅިފައި ހުރި މައްސަލަތަކާ ގުޅޭ ގޮތުން ރައްޔިތުންގެ މަޖިލީހަށް މެންބަރަކަށް އޮންނަ އިމްތިޔާޒެކޭ ކިޔާ ބަހައްޓާފައި ވާހަކައެއް ދެއްކި ކަމުގައި ވިޔަސް މަޖިލީހުގެ ގަވާއިދުގައި ބުނަނީ އެކަން އެގޮތަށް ނުކުރުމަށް. އެހެންވީމާ، އަޅުގަނޑު މިހާރު އެ މައްސަލަ ވަނީ ޝަރީޢަތަށް ހުށަހަޅާފައި. އެކަމަކު އެއީ މަޖިލީހާއި އެ ފަރާތާ ދޭތެރޭގައި އޮތް ގަވާއިދަކަށް އެ ބޭފުޅުން ވެސް ހުރުމަތްތެރިކޮށް ހިތައި އަދި މިފަހަރު މިކަން ވިޔަސް ދެން މުސްތަޤުބަލުގައި އެކަންކަން ތަކުރާރުވިޔަ ނުދިނުމަކީ އެއީ ކުރަންޖެހޭނެ ކަމެއް. މިސާލަކަށް ރޭގައި އަޅުގަނޑު ހަމަ ތަކުރާރުކޮށް ތަފުޞީލަށް ދަންނަވާލަން. ރޭގައި ޑީ.އާރު.ޕީގެ ޖަލްސާ އެއްގައި ހިނގި ކަމަކާ ގުޅިގެން ޑީ.އާރު.ޕީގެ ތެރޭގައި ދެ ފެކްޝަނެއް އުފެދިގެން އުޅުނުކަމުގައި ވިޔަސް ތާއީދުނުކުރާ ފަރާތަކުން މިއަދު ހަމަ ރައްޔިތުންގެ މަޖިލީހުގައި މިއަދު އެ ޕާޓީގެ ތިބި ދެ ފަރާތުގެ މެންބަރުންގެ ހަމަ އަބުރު ގެއްލޭ ގޮތަށް ކޮށްފާނެ ކޮންމެ ފަދަ ކަމެއް ވެސް. އެހެންވީމާ، އަޅުގަނޑަށް މިހާ ހިސާބުން އެކަން ހުއްޓުވަން ޖެހިއްޖެ ކަމަށާއި، އަނެއްކާ ގަވާއިދެއް ޤާނޫނެއް އޮވެގެން ދަންޏާ އެ ގަވާއިދަކާއި ޤާނޫނަކަށް އެ ބޭފުޅުން އިހުތިރާމުކުރަންޖެހޭނެ ކަމަށް އަޅުގަނޑުމެން ޤަބޫލުކުރާތީވެ ރިޔާޟް އެ ވިދާޅުވި ގޮތަށް ފުރަތަމަ ގެނެސް އެ ބޭފުޅުންނަށް ނަޞޭޙަތްތެރިވެފައި އެއާ ޚިލާފަށް ކަންކަން ކުރަންޏާ ދެން އަޅުގަނޑުމެން ކަންކުރާނެ ގޮތަކަށް ފިޔަވަޅުއަޅާނީ. އެހެންވީމާ، މި މައްސަލަ ބޮޑުވެފައި ވާކަމަށް އެ ބޭފުޅުންނަށް ހަނދާންކޮށްދީ އަދި އެކަމާ ބެހޭ ގޮތުން މަޖިލީހުގެ އިދާރާ އިން އެކަމަށް ފިޔަވަޅުއަޅާނެކަން އަންގައިދިނުން އަޅުގަނޑު ބޭނުން ވަނީ. އެހެންވީމާ، އެ ބޭފުޅުން މިތަނަށް ގެނެވޭނެ ގޮތެއް ހައްދަވައިދިނުމަކީ ވަރަށް އަޅުގަނޑު އެދޭކަމެއް. 
ރިޔާސަތުން ވާހަކަދެއްކެވުން:
އަދި ކުޑަ އެއްޗެއް، ރިޔާޟުގެ ހުށަހެޅުމުގައި ނަޞޭޙަތް ދިނުން، އަޅުގަނޑަށް ޤަބޫލުކުރެވ ޭގޮތުގައި ނަޞޭޙަތް ދިން ކަމަށް ވިޔަސް އަދި އިންޒާރެއް ދިން ކަމަށް ވިޔަސް އޭތި އޮންނަންޖެހޭނީ ލިޔެކިއުމުން ފެންނަން. އެހެންކަމަށްވާއިރު އެ ގޮތަށްތޯ ރިޔާޟް ހުށަހަޅުއްވަނީ. 
ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:
އާދެ، ޢިއްޒަތްތެރި މުޤައްރިރު، އަޅުގަނޑު ދަންނަވާލަން ބޭނުންވަނީ، އެ ބޭފުޅުން މިތަނަށް ގެނެސް އަޅުގަނޑުމެންނަށް މިކަން ހިންގަންޖެހޭނެ ގޮތް ނޫނީ އަޅުގަނޑުމެން މި ގަވާއިދު ސާފުކޮށްދީ އަޅުގަނޑުމެންނަށް އެ ބޭފުޅުންނަށް ގެނެވި، ލިޔުމަކުން އެންގުނުކަން އަޅުގަނޑުމެން އަންގަންޖެހޭނެ. އެކަން މި ކޮމިޓީގައި ފައިލުކުރެވިފައި އޮންނަންޖެހޭނެ. ޔައުމިއްޔާ އިން އިން ފެންނަން ހުންނަންޖެހޭނެ. 
(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އާދެ، އަޅުގަނޑުގެ ޙަޤީޤީ ބޭނުމަކަށްވެފައި މިއޮތީ މަޖިލީހާއި އެ ބޭފުޅުންނާ ދޭތެރޭގައި ކުރެވިފައި އޮތް ގަވާއިދުގެ މިންގަނޑުން އެ ބޭފުޅުން ނެއްޓިފައި ވާތީ، ގެނެސްގެން ސުވާލުކުރުމަށްފަހުގައި ގަވާއިދާ އެއްގޮތަށް އެ ބޭފުޅުން ކަންކަން ކުރުމަށް ބާރުލުން. ނިމުނީ. އިތުރަކަށް އެއްޗެއް ކިޔާކަށް ނެތިން.


މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:
މޫސައަށް ހަމަ ތާއީދުކޮށްލީ.

ރިޔާސަތުން ވާހަކަދެއްކެވުން:
ގަވާއިދުގެ އަޅުގަނޑަށް ހީވަނީ އަޅުގަނޑުމެން އެ ބޭފުޅުންނަށް ދަންނަވާއިރު ގަވާއިދާ ބެހޭ ގޮތުން މަޝްވަރާކޮށްލުމަށްޓަކައި ދަންނަވާލާފައި ދެން އެ ބޭފުޅުންނާ ވެސް އަޅުގަނޑުމެން ހުންނަންޖެހޭނީ އެ ގަވާއިދުގެ ކޮން މާއްދާތަކެއްކަން ސާފުކުރެވިފައި މި ލާފައި. މިސާލަކަށް މި ގަވާއިދުގެ ބޭނުންކުރުމުގައި ވެވޭ އެއްބަސްވުމުގައި 5 ވަނަ މާއްދާ. 5 ވަނަ މާއްދާގައި މި ބުނަނީ ރައްޔިތުންގެ މަޖިލީހުގެ ޖަލްސާތަކުގެ އޯޑިއޯ އާއި ވީޑިއޯ ބޭނުންކުރުމުގައި ރައްޔިތުންގެ މަޖިލީހާ ރައްޔިތުން މަޖިލީހުގެ މެންބަރުންގެ ކަރާމާތާއި ޤަދަރު ކުޑަ ވާ ފަދަ އެއްވެސް ގޮތަކަށް ޢަމަލުކޮށްގެންނުވާނެ އެވެ. މިސާލަކަށް އަދި އަރާ ފޯރީގައި މެންބަރަކަށް ވިދާޅުވެވިފައި އޮންނަ އެއްޗެއް، އޭތި ތަކުރާރުކޮށް ހަމަ ޚަބަރުގައި ގެނެސްދިނުމަކީ މިދެންނެވި މާއްދާއާ ޚިލާފު ކަމެއް. އެހެންކަމަށްވާނަމަ އެ ވާހަކަ އަޅުގަނޑުމެނަށް ދެއްކުމުގެ ފުރުޞަތު އެބައޮތް. އެހެން މިހާރު އެންމެ ހުށަހެޅުމެއް މޫސާ މަނިކު މި ސިޓީއާ ބެހޭ ގޮތުން މިއޮތީ. އެއްވެސް މެންބަރަކު އިޢުތިރާޟުނުކުރާ ކަމަށް ވަންޏާ އެ ގޮތަށް އިއްތިފާޤުން ނިންމީ ކަމަށް އަޅުގަނޑު ބަލައިފިން. (ވަގުތުކޮޅަކަށްފަހު) އާދެ، ދެން ވެސް މިއޮތީ މޫސާ މަނިކުގެ ސިޓީ އެއް މި ފަހަރު މި އޮތީ މ.ގުލްހަޒާރުގެ މާލެ/ ޢާއްމު ކޮމިޓީގެ މުޤައްރިރަށް. ވެދުންސަލާމަށްފަހު ދަންނަވަމެވެ. މަޖިލީހުގެ ގަވާއިދުގެ 94 ވަނަ މާއްދާގެ (ބ) ގެ ދަށުން ބައެއް ސުވާލުތައް ކޮށް ބައެއް ކަންކަން އޮޅުންފިލުވަން ބޭނުންވާތީ، ޤާނޫނުއަސާސީގެ 99 ވަނަ މާއްދާގެ ފަށުން މަޖިލީހަށް ލިބިދޭ ބާރުތަކުގެ ތެރެއިން ދިވެހިރާއްޖޭގެ ޕްރޮސެކިއުޓަރ ޖެނެރަލް ޢާއްމު ކޮމިޓީ އަށް ހާޒިރުކޮށްދެއްވުން އެދި ދެންނެވީމެވެ. އިޙްތިރާމު ގަބޫލުކުރެއްވުން އެދެން. 13 ޑިސެމްބަރު ގައި ފޮނުވާފައި އޮތް ސިޓީ އެއް ޕާލިމެންޓަރީ ގްރޫޕުގެ ލީޑަރު މޫސާ މަނިކު. މި ސިޓީއާ ބެހޭ ގޮތުން މެންބަރުން މި ސިޓީ ވިދާޅުވުމަށްފަހު ކޮންމެ ވެސް އެއްޗެއް ވިދާޅުވުމަށް އަޅުގަނޑު ފުރުޞަތު ހުޅުވާލާނަން. މޫސާ މަނިކު.

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑު މި ސިޓީ ފޮނުވީ، އަޅުގަނޑާ ސީދާ ގުޅުންހުރި މައްސަލަ އެއް އެބައޮތް ޕްރޮސެކިއުޓަރ ޖެނެރަލަށް ފޮނުވިފައި. ފުލުސް އޮފީހުން ތަޙުޤީޤުކޮށްފައި އަޅުގަނޑުގެ ކާރުގައި އޭގެ ޑްރައިވަރާއި އަދި އެހެން ބަޔަކާ ގުޅިގެން ބަނގުރާ އުފުއްލި މައްސަލަ އެބަ އޮވޭ ފޮނުވާފައި އެ ތަނުގައި ބާއްވާފައި. އެއްގޮތަކަށް އެ ޕްރޮސެކިއުޓަރ ޖެނެރަލް އެ މައްސަލަ ގޮތަކަށް ނިންމާކަށް ނޫޅޭ. އެހެންވީމާ، އަޅުގަނޑު ބޭނުންވަނީ ޕްރޮސެކިއުޓަރ ޖެނެރަލަށް އަޅުގަނޑަށް ލިބިދޭ ޤާނޫނީ ނުވަތަ ބާރުގެ ދަށުން އަޅުގަނޑަކީ ރައްޔިތުންގެ މަޖިލީހުގެ މެންބަރަކަށް ވެފައި އިމްތިޔާޒުތަކެއް އޮންނަ މީހަކަށް ވާއިރުގައި ދެން ހަމަ ދެއިރު ދެ ދަޅައަށް ކާ ބޭހެއްހެން ހުރިހާ މީޑިޔާތަކުގެ އެކަން ބޮޑު ޖޯކަކަށް ހަދައިގެން ކިޔަމުން ގެންދާއިރުގައި އެ މައްސަލަ ލަސްކޮށްފައި ބާއްވާފައި އޮންނަނީ ކީއްވެގެންތޯ ސުވާލުކުރުން. އެއީ އަޅުގަނޑުގެ މައްސަލަ. އެހެންވީމާ، އަޅުގަނޑުގެ މަޞްލަޙަތު ހިމެނޭ ކަމެއް ކަމަށް ވާތީވެ، މަޖިލީހުގެ ގަވާއިދުގައި އެކަން އެގޮތަށް ބުނެފައި އޮތީމަ އަޅުގަނޑަށް އެ ބާރު ލިބިގެންވޭ ކޮމިޓީއަކަށް އެ ބޭފުޅާ ހާޒިރުކޮށް މި ތަނުން ސުވާލުކުރުން. އެކަމަކު މި ކޮމިޓީން އެގޮތަށް ނިންމަވައިފިއްޔާ އެކަން ކުރެވޭނީ. އަޅުގަނޑު އެދެން މި ކަމަށް އެއްބާރުލައިދެއްވުމަށް. ޝުކުރިއްޔާ. 

ރިޔާސަތުން ވާހަކަދެއްކެވުން:
އާދެ، އަޅުގަނޑު މި ރިޔާޟަށް ފުރުޞަތުއެރުވުމުގެ ކުރިން، އެރުވުމުގެ ކުރިން ދަންނަވާލާނަން މޫސާ މަނިކުގެ ސިޓީގައި އަދި ލިޔުއްވާފައި އެބަވޭ ތިރީގައި. އެއީ ފުރިހަމަކޮށްލުމުގެ ގޮތުން ލިޔުއްވާފައި އޮތް ލިޔުއްވުމެއް. މަޖިލީހުގެ މެންބަރުންނާ ގުޅިގެން ހިންގާ ބައެއް މައްސަލަތަކުގެ ތެރެއިން ތިޔަ އޮފީހަށް ހުށަހެޅިފައި ވާ މަޖިލީހުގެ މެންބަރުންނާ ބެހޭ މައްސަލަތަކާ ބެހޭ ގޮތުން ވާހަކަދައްކާލުމަށް ކަމަށް. އެހެން ލިޔުއްވާފައި އޮތީމަ އެ ވާހަކަ ވެސް ހަމަ ރެކޯޑަށްޓަކައި ދަންނަވާލީ. ރިޔާޟް.

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:

އާދެ، ޝުކުރިއްޔާ ޢިއްޒަތްތެރި މުޤައްރިރު. މިކަމާ ގުޅިގެން ނަމަވެސް ޕްރޮސެކިއުޓަރ ޖެނެރަލް ހާޒިރު އަޅުގަނޑުމެން މި ކޮމިޓީ އަށް ކުރެވިއްޖިއްޔާ އަދި އެނޫން ކަންތަކާ ގުޅޭ ގޮތުން ވެސް އަޅުގަނޑުމެންނަށް އެބަހުރި ހަމަގައިމު ވެސް އަޅުގަނޑު ކޮންސާރން ވާ ވަރަށް ގިނަ ކަންތައްތަކެއް އެބަހުރި މަސްތުވާތަކެއްޗާ އަދި އެ ނޫންވެސް މާރާމާރީއާ މިކަހަލަ ބައެއް ކަންތަކާ ގުޅޭ ގޮތުން ވެސް އަޅުގަނޑުމެންނަށް މި ކޮމިޓީގައި. އަޅުގަނޑު ކޮށްލަންޖެހޭ ބައެއް އެކަމާ ނޫނަސް އެބަހުއްޓޭ އަޅުގަނޑުމެން ހަމަ ގެނެސްގެން ރީތިކޮށް އެކަންކަން ސާފުކޮށް ކޮބައިތޯ ހުރި ދައްޗަކީ ކިހިނެއް ވެގެންތޯ ހަމަ ވާހަކަދައްކާލުން އެންމެ ރަނގަޅުކަމަށް ވާތީ ތާއީދުކުރާ ވާހަކަ ދަންނަވާލަން. 

(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އާދެ އަޅުގަނޑު މި ހުށަހަޅަނީ ޤާނޫނުއަސާސީގެ 99 ވަނަ މާއްދާގެ ދަށުން ރައްޔިތުންގެ މަޖިލީހުން ނުވަތަ އެ މަޖިލީހުގެ ކޮމިޓީއަކުން އަންނަނިވި ކަންތައްކުރުމުގެ ބާރު ލިބިދީފައި އެބަ އޮވޭ. އެއީ މަޖިލީހުގެ ކޮންމެ ކޮމިޓީއަކަށް ވެސް ކޮންމެ މީހަކު ހާޒިރުކޮށް އެ މީހަކާ ސުވާލުކުރެވިދާނެ. އޭގައި ކޮންމެހެން ނުޖެހޭ ވަކި މީހަކަށް ވަކި ކަމަކާ ގުޅިގެން ސުވާލުކުރާކަށް. އަޅުގަނޑުގެ ދާއިރާއާ ގުޅިގެން އަޅުގަނޑުގެ ދާއިރާގެ މީހުންގެ މައްސަލަތައް ނުނިންމާތީ ވެސް އަޅުގަނޑުމެނަށް ސުވާލުކުރެވިދާނެ. އެހެންނަމަވެސް، މަޖިލީހުގެ އުސޫލެއްގެ ގޮތުން މިނިވަން މުއައްސަސާތަކާ ބެހޭ ކޮމިޓީ އެއް ހަދާފައި އޮންނާތީވެ، އަޅުގަނޑުމެން އެކަހަލަ މައްސަލަތަކެއްގައި ސީދާ ދަންޏާ އެ ކޮމިޓީއާ ދިމާލަށް ދިއުން އެންމެ ރަނގަޅު ކަމެއް ކަމަށް ބަލަނީ. އެހެންނަމަވެސް މިހާރު އަޅުގަނޑު މި ހުށަހަޅާ މައްސަލަ އަކީ މަޖިލީހުގެ މެންބަރުންގެ މައްސަލަތަކެއް އެބަހުރި އަޅުގަނޑުމެނަށް އެނގިގެން. ގައިމުވެސް އަޅުގަނޑުގެ މައްސަލަ އެއް އެބައޮތް. އަޅުގަނޑު އެހެން މީހެއްގެ ވާހަކައެއް ނުދަންނަވަން. އަޅުގަނޑުގެ މައްސަލަ އެއް އެބައޮތް ޕްރޮސެކިއުޓަރ ޖެނެރަލަށް ހުށަހަޅާފައި. އެހެންވީމާ، އަޅުގަނޑު ބޭނުންވަނީ އަޅުގަނޑަށް ހަމަ އެ ގަވާއިދުގެ ތެރޭގައި މި މަޖިލީހުގެ މެންބަރެއްގެ ހައިސިއްޔަތުން އަޅުގަނޑަށް މި ސުވާލުކުރުމުގެ އިޚްތިޔާރު މިނިވަން މުއައްސަސާ އެއް ވިޔަސް އަދި ކޮންމެ މީހަކަށް ވެސް ޤާނޫނުއަސާސީން ދޭތީ، އަޅުގަނޑު މި ހުށަހަޅަނީ ޕްރޮސެކިއުޓަރ ޖެނެރަލް މިތަނަށް ގެނައުމަށްފަހުގައި މަޖިލީހުގެ މެންބަރުންގެ މަޞްލަޙަތު ހިމެނޭ މައްސަލަތަކެއް ޕްރޮސެކިއުޓަރ ޖެނެރަލްގެ އޮފީހުގައި ހުރި ކަމަށް ވާނަމަ އެ އެއްޗިހި ހުރީ ކިހިނެއް ވެގެންތޯ ހިފެހެއްޓިފައި، އެކަމާ ބެހޭ ގޮތުން އެ ބޭފުޅާ އަށް ސުވާލު ދަންނަވައި އެކަން އޮޅުންފިލުވުމަށް ރިވެތިގޮތުގައި ހަމަ. 

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:
އަޅުގަނޑު ތާއީދުކުރަން. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
އާދެ، އެއްވެސް މެންބަރަކު، އެންމެ ހުށަހެޅުމެއް މިހާރު މިއޮތީ ހުށަހެޅިފައި އަދި ހުށަހެޅުމަށް އެއްވެސް މެންބަރަކު އިޢުތިރާޟު ނުކުރައްވާތީވެ ކޮމިޓީގައި ވަޑައިގެން ތިއްބެވި މެންބަރުންގެ އިއްތިފާޤުން ނިންމީ ކަމަށް އަޅުގަނޑު ބަލައިފިން. އާދެ، ދެން އަޅުގަނޑުމެންނަށް. ދެން އަޅުގަނޑުމެން މިއަދުގެ އެޖެންޑާކުރަން ހަމަޖެހިފައިވާ މަސައްކަތަކީ މި އޮނިގަނޑުގެ މަސައްކަތް. އެއީ ޕާލިމެންޓަރީ ސަރވިސް އޮނިގަނޑު. އެހެންވީމާ، އޮނިގަނޑަށް އަޅުގަނޑުމެން ދިއުމުގެ ކުރިން އޮނިގަނޑު ހުރިހާ ބޭފުޅުން ވެސް ފައިލްކޮޅު އޮތްތޯ ޗެކްކޮށްލަދެއްވުން އެދި ދަންނަވަން. އާދެ ޢަޒީ.


މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އާދެ، މި އޮނިގަނޑު މައިގަނޑު ގޮތެއްގައި ގައި ރަނގަޅު. އެހެންނަމަވެސް، ކުދިކުދި އިޞްލާޙުތައް އެބަހުރި އަޅުގަނޑު ހުށަހަޅަން. އެންމެ ފުރަތަމަ މައިގަނޑު އޮގަނައިޒޭޝަން ސްޓްރަކްޗަރ އޮފް ޕީޕަލްސް މަޖިލިސްގެ އިދާރާގައި އެ ސްޓްރަކްޗަރގައި އޮތް ގޮތުން ކައުންސެލް ޖެނެރަލަކީ ވަރަށް މަތީ މަޤާމެއް އިނގޭތޯ. އެއީ ސާޖެންޓު އެޓް އާމްސްއާ އެއް ދަރަޖައިގެ މަގާމެއް ކަމަށް ވާއިރުގައި އެ މަޤާމުގައި ހުންނަވާ ބޭފުޅަކަށް މިއޮތީ ހަމައެކަނި ލީގަލް އެފެއާރޒް. އެހެންނަމަވެސް ކޮމިޓީތަކުގެ ކަންތައް މި އޮންނަނީ އަނެއް ހަމައެކަނި ހެޑް ޕާލިމެންޓްރީ ސަރވިސަސް އެބައިގައި. އެހެންވީމާ، އަޅުގަނޑަށް ފެންނަނީ އޮނިގަނޑުގައި ކައުންސިލް ޖެނެރަލްގެ ދަށަށް ޕަބްލިކު ރިލޭޝަންސް އާއި ކޮމިޓީ ޑިޕާޓްމަންޓް، ހަމަ ގައިމުވެސް ކޮމިޓީ ޑިޕާޓްމަންޓް އޮންނަންޖެހޭނީ އޭނަގެ ދަށުގައި ކަމަށް އަޅުގަނޑަށް ފެންނާތީވެ އެ ގޮތަށް އެ އޮނިގަނޑު އިޞްލާޙުކުރަން ފެނޭ. އެއީ މިހާރު ވެސް ހިނގަމުންދަނީ ހަމަ އެ ގޮތަށް އިނގޭތޯ. އެހެންވީމާ، އެގޮތަށް އަޅުގަނޑު ހުށަހަޅާލަން. އެ މިދެންނެވީ އެނގިވަޑައިގަންނަވާނެ ކޮމިޓީތައް މިހާރު ވެސް ހިނގަނީ ލީގަލް ޑިޕާޓްމަންޓުގެ ދަށުން އިނގޭތޯ. އެހެންވީމާ، އެއީ ލީގަލީ ކުރަންޖެހޭ ވަރަށް ގިނަ ކަންތައްތަކެއް ހުންނާތީވެ، އެ ހުށަހަޅާ ޤާނޫނުތަކާ ހުށަހަޅަ އެހެން މައްސަލަތަކާއި ކޮމިޓީ ރިޕޯޓްތަކާ. އެހެންވީމާ، މި ކަންތައްތައް އަޅުގަނޑު ހަމަ ސީދާ ފެންނަނީ ކައުންސިލް ޖެނެރަލްގެ ދަށުން ހިނގާ ސެކްޝަނެއްގެ ގޮތުގައި ބާއްވަން އިނގޭތޯ. އެހެންވީމާ، އެ އިޞްލާޙު ހުށަހަޅަން. ދެން މަޤާމުތަކުގެ ޝަރުތުގައި މިސާލަކަށް ޑިރެކްޓަރ ޖެނެރަލް ފެންވަރުގެ މަޤާމުތައް އެބަހުރި ސެޓްފިކެޓް ލެވަލް 4 ގެ. އެކަމަކު އަޅުގަނޑަށް ފެންނަނީ އެއީ ހަމަ އެންމެ ދަށްވެގެން ފަސްޓު ޑިގްރީ ލެވަލްގެ އެއްޗެއް ކަމުގައި ހަދަން އިނގޭތޯ. އެއީ މި ސެޓްފިކެޓް ލެވަލް 8 ނުވަތަ 9 އެ ފެންވަރަށް. އެހެންވީމާ، އެކަހަލަ ކުދިކުދި ބަދަލުތައް އެބަހުރި. ދެން މައިގަނޑު ގޮތެއްގައި މި ޓެކްނިކަލީ ކޮށްފައި ހުރި މަސައްކަތް އަޅުގަނޑަށް ވެސް އެނގޭ ހަމަ ރަނގަޅުކަން. އެހެންނަމަވެސް މިކަހަލަ ބަދަލުތައް ގެނެސްފައި މި ފާސްކުރަން އަޅުގަނޑަށް ފެންނަ ވާހަކަ ދަންނަވާލަން. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
މި ޢަޒީގެ ހުށަހެޅުމަށް އަޅުގަނޑު ތާއީދުކުރަން. ދެން ޗާޓުގައި މިއޮތް މަޤާމުތަކަށް ބަލާއިރުގައި އަޅުގަނޑު ދުނިޔޭގެ އެހެން ޤައުމުތަކުގައި ވެސް މިކަންކަން ހިނގާ އުސޫލުތަކުގެ މައްޗަށް ބެލުމަށްފަހުގައި އަޅުގަނޑު ވެސް މި ވާހަކަ އޮންނާނީ ކުރިން ދަންނަވާފައި. އަޅުގަނޑުމެނަށް ބަދަލެއްގެ ގޮތުގައި ގެންނަން އެބަފެނޭ މި ޑެޕިއުޓީ ސްޕީކަރާ އެއް ލެވަލްގެ މަޖިލީހުގައި އޮންނަ 2 މަޤާމުކަމަށް ވާންޖެހޭ، މައިނޯރިޓީ ލީޑަރާއި މެޖޯރިޓީ ލީޑަރު. އޮފީހަކާ އެއްޗިހި މިތަނުގައި ހަދާފައި ޒިންމާ އެއް ދީފައި މިއޮންނަނީ. އެހެންވީމާ، މިސާލަކަށް މި ސްޕީކަރ އަށް އެހީތެރިކަމެއް ވާންޖެހޭ ވަގުތެއްގައި ޑެޕިއުޓީ ސްޕީކަރާ އެއް ލެވަލްގައި މި ދަރަޖަ އޮންނަންޖެހޭ ކަމަށް އަޅުގަނޑު ދެކޭތީ އެ ވާހަކަ ދަންނަވާލީ. ދެން މަސައްކަތުގެ ތާވަލު މި އޮންނަނީ ކަނޑައެޅިފައި ކަމެއް ޖެހިއްޖިއްޔާ ޕާޓީތަކުގެ އިސް ވެރިންނާ ވާހަކަދައްކަން. އެކަމަކު އެއާ ޚިލާފަށް ޕާލިމެންޓުގައި އެންމެ ގިނަ ގޮނޑި ތަމްސީލުކުރާ ފަރާތަކާ އަދި މެޖޯރިޓީ އާއި މައިނޯރިޓީ ލީޑަރަކީ ޑެޕިއުޓީ ސްޕީކަރާ އެއް ފެންވަރުގެ މީހުނަށް ވާންޖެހޭ. ޑެޕިއުޓީ ސްޕީކަރަކަށް މިއަދު ޢައްޔަންކޮށްފައި 7 ގޮނޑި އޮންނަ ޕާޓީއަކުން މީހަކު ހުރި ކަމުގައި ވިޔަސް މަޖިލީހުގެ ހައިރާކީ ތެރޭގައި އެ ގޮތަށް ހިމެނުނަސް އުސޫލެއްގެ ގޮތުން ބަލާއިރުގައި ޑެއިއުޓީ ސްޕީކަރާއި މެޖޯރިޓީ ލީޑަރާއި މައިނޯރިޓީ ލީޑަރު ދަރަޖައިގެ ގޮތުން މަޖިލީހުގައި އެއްވަރުވާންޖެހޭ ކަމަށް އަޅުގަނޑަށް ފެންނާތީވެ އަޅުގަނޑު އެގޮތަށް ހުށަހަޅަން އަދި އެ ގޮތަށް އިޞްލާޙުކުރުމަށް ވެސް އަޅުގަނޑު މެންބަރުންގެ އަރިހުގައި އެދޭ ވާހަކަ ދަންނަވާލަން. ދެން ދަންނަވަން އޮތީ މި 2 މަޤާމު މިގޮތަށް ހަމަޖެއްސުމަށްފަހުގައި މި 2 މަޤާމުގައި އަދާކުރާނެ މަސްއޫލިއްޔަތު ތެރޭގައި މައިގަނޑު އަޅުގަނޑުމެނަށް މި ހަމަޖެހެނީ ރައީސަށް އެހީތެރިވުމާއި މަޖިލީހުގެ ޖަލްސާތައް ކުރިއަށް ގެންދިއުމާ. މިއަދު ވެސް އަޅުގަނޑުމެނަށް އެބައޮތް މަޤާމެއް ހަވާލުކުރައްވާފައި. މިދެންނެވީ ވަޒީފާ އެއް ހަވާލުކޮށްފައި އެބައޮވޭ. އަޅުގަނޑަށާއި ތަސްމީނަށާ އެބަ އޮވޭ ހަވާލުކޮށްފައި މަޖިލީހުގެ ކޯރަމް ގެއްލުނަ ނުދީ އަޅުގަނޑުމެންގެ މެންބަރުން އެ ތަނަށް ވައްދައިގެން ހިފެހެއްޓުން. އެކަމަކު އުސޫލެއްގެ ގޮތުން ބަލާއިރުގައި ކޮންމެ މެންބަރަކީ ވެސް ހަމަ ހުވާކޮށްގެން ތިބި ބައެއް. އެކަމަކު، މިއަދު އަޅުގަނޑުގެ ޒިންމާއެއްގެ ގޮތުގައި މަޖިލީހުގެ ރައީސް ކަނޑައަޅުއްވާފައި އޮންނަ ކަމެއް އެއީ ކޯރަމް ނުގެއްލޭވަރަށް އެމް.ޑީ.ޕީގެ ޕާލިމެންޓަރީ ގްރޫޕުން މިތައް މެންބަރުން ތިބެންޖެހޭނޭ. އެހެން ޕާޓީތަކަކަށް ނެތް އެކަމަކު މަޖުބޫރުކުރައްވާފަ އެއް. އެހެންވީމާ، އެ އޮތީ އަޅުގަނޑުމެންނާ ހަވާލުކުރެވިފައި އޮންނަ ކަމެއް. ދެން ހަމަ ޖަލްސާ ނިންމަމުން އެ ވިދާޅުވަނީ ތިމަންނަ ޕާޓީތަކުގެ އިސް ލީޑަރުންނާ މިކަމާ ވާހަކަދައްކާނަމޭ. ކަމެއް ހުށަހަޅާއިރުގައި އެމް.ޑީ.ޕީ އާއި ޑީ.އާރު.ޕީގެ ލީޑަރުންނާ ވާހަކަދެކެވިގެން ނޫނިއްޔަކާ މަޖިލީހުގެ ޖަލްސާ އެއް ވެސް އަނެއްހެން ޞުލްޙަވެރި ގޮތެއްގައި ކުރިއަށް ގެންދެވޭކަށް ނޯވޭ. ދެން މިއީ ހަމަ ދުނިޔޭގައި ހުރިހާ ތަނެއްގައި ހިނގާ ކަމެއް. ރޭގައި ވެސް ހަމަ ޓީވީ ބަލައިލީމަ އެނގޭނެ ބަރުލަސްކޯނީއާ ބެހޭ ގޮތުން ވެސް ހަމަ އެތާ މަޖިލިސް ތެރޭގައި ވެސް ތަޅާ ހަޅޭއްފަޅޭއްލަވާ. މިއީ ސިޔާސީ ކަންތައްތައް ކުރާ ތަނެއް ވީމަ ދެބަސްވުން އަންނާނެ. އެހެންވީމާ، ކޮންމެހެން މޮހޮނަށް ދޯނި ދޭހެން އަޅުގަނޑުމެން ކޮޓަރި ދޮރުމަތީގައި ބޯޑެއް ޖަހާފައި އަޅުގަނޑުމެންނަށް ދަރަޖައެއް ނުދީ ބައިތިއްބާނެ ކަމެއް ނެތް މި ތަނުގައި ހައިރާކީ އެކުލަވާލާ އިރުގައި. މިކަމަށް އެންމެ ބޮޑަށް އިނދިކޮޅަށް ވާހަކަދައްކަނީ އެއް ޕާޓީ، އެކަކު ނިސްބަތްކުރާ ރިޔާޟް ރަޝީދު ކުރައްވާ ކަމެއް މިއީ. މަޖިލީހުގެ ރައީސް ވެސް ހުރީ މި ކަމުގައި ހަމަ އެހީތެރިވެ އެއްބާރުލާން. އަދި ޕާޓީތަކުގެ މެންބަރުން ވެސް ތިބީ އެ ގޮތަށް. އެހެންވީމާ، މި ޗާޓަށް މި 2 މަޤާމު ލާންޖެހޭނެ. ދެން މަޤާމުގެ މަސްއޫލިއްޔަތުކަމުގައި ލިޔާނެ އެއްޗެއް އެނގިވަޑައިގަންނަވާނީ ތި ބޭފުޅުންނަށް. ޝުކުރިއްޔާ. 

ހިތަދޫ މެދު ދާއިރާގެ މެންބަރު މުޙަންމަދު ރަޝީދު ވާހަކަދެއްކެވުން:

މޫސަ އެ ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރާ ވާހަކަ ދަންނަވާލަން. 


މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:
އޮނިގަނޑުގައި ހިމަނާފައި ބޭއްވުން ހަމަ އަޅުގަނޑު ވެސް އުސޫލެއްގެ ގޮތުން ރަނގަޅު އިނގޭތޯ. އެއީ މިސާލަކަށް ޖެނެރަލް އެޑްމިނިސްޓްރޭޝަންގެ ތެރޭގައި ނުހިމެނުނު ކަމަށް ވިޔަސް އެހީތެރިވެދިނުމަށްޓަކައި ސައިޑެއްގައި ހަމަ ބާއްވާފައި ބޭއްވުން އެއީކީ ހަމަ މައްސަލަ އެއް ނޫން. އެއީ ހަމަ އެއް ފެންވަރެއްގައި ބޭއްވިދާނެ. އެކަމަކު އެ ޖެނެރަލް އެޑްމިނިސްޓްރޭޝަންގެ ތެރޭގައި ހިމެނޭ ބައެއް ނޫންކަން އަޅުގަނޑުމެންނަށް އެނގޭނީ. އެހެންނަމަވެސް އެ ވިދާޅުވާ ބޭނުންފުޅު ވާނެ ވަގުތުތަކުގައި ދޭނެ އެޑްވައިޒް އާއި އިރުޝާދު ދިނުމަށްޓަކައި ހަމަ އެ ލެވަލްގައި އެހެން ހަމަ ލިންކުކޮށްފައި ބޭއްވުން އެއީ ހަމަ މައްސަލަ އެއް ނޫންހެން އަޅުގަނޑަށް ވެސް ހީވަނީ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑަށް ވެސް ހީވަނީ ޢަޒީ ވިދާޅުވި ގޮތަށް ކަންނޭނގެ އެކަން ވާނީ. އެއީ މަޖިލީހުގެ މެންބަރުންތަކެއް އަޅުގަނޑުމެންނަކަށް މަޖިލީހުގެ އެޑްމިނިސްޓްރޭޓިވް މިސާލަކަށް ސްޓާފުންގެ ގޮތަކަށެއް ނުވެއް ލެވޭނެ. އަނެއްހެން ދެން އޮންނަ މަޤާމެއް ނޫން ކަންނޭނގެ އެއީ. އެކަމަކު ދެން މޫސަ އެ ވިދާޅުވި ގޮތަކަށް އެކަން ހިނގަނީ އެ ގޮތަށް. އެހެންވީމާ، ޢަޒީ އެ ވިދާޅުވި ގޮތަށް އަޅުގަނޑަށް ހީވަނީ ލިންކެއް އޮންނަ ގޮތަކަށް އެސްޓެބްލިޝްކޮށްލެވިދާނެ ކަންނޭނގެ. 

(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑު ދަންނަވާނީ މީގައި ތަންކޮޅެއް ދިގުލަމުން ދާތީވެ އަޅުގަނޑުމެން ބޭނުންވާ އެޖެސްޓްމަންޓަކާ އެކީގައި ނިންމާފައި އޯކޭ ދީފައި، ދެން މަޖިލީހުގައި މިދެންނެވީ މިއަށް ޢަމަލުކުރަން ފެށުމުން ދިމާވާ މައްސަލަތައް އަޅުގަނޑުމެން ފަހުން އިޞްލާޙުކުރާ ގޮތަކަށް އަޅުގަނޑުމެން ފާސްކުރުމެއް ފާސްކޮށްލިއްޔާ އޭރަށް މި މަސައްކަތް އަވަހަށް ކުރިއަށް ގެންދެވޭނެ އިނގޭތޯ. އެހެންވީމާ، މިއަދު އަޅުގަނޑު ހުށަހަޅަން މިދެންނެވި ގޮތަށް ޢަޒީގެ ހުށަހެޅުމާއި އަދި މީގެއިތުރުން މައިނޯރިޓީ ލީޑަރާއި މެޖޯރިޓީ ލީޑަރުގެ ލެވަލް އަކީ ޑެޕިއުޓީ ސްޕީކަރުގެ ލެވަލް ކަމަށް މިތަނުގައި ދަރަޖަ ހަމަޖެއްސުމަށް ފަހުގައި މި ގަވާއިދަށް ޢަމަލުކުރަން ފަށަން. މި ގަވާއިދަށް ޢަމަލުކުރަން ފަށާއިރުގައި ކުރިއަށް 3 މަސް ދުވަސް ތެރޭގައި ދެން އަންނަ ބަދަލުތަކެއްގެ މައްޗަށް ބަލައި އެކިއެކި އެޖެސްޓްމަންޓުތައް މި ކޮމިޓީއަށް ގެނެސްގެން ގެންދާ ގޮތަށް އަޅުގަނޑު ހުށަހަޅާލަން މިގޮތަށް ފާސްކޮށްދިނުމަށް މިއަދު. 

ރިޔާސަތުން ވާހަކަދެއްކެވުން:

މޫސަ ތިޔަ ވިދާޅުވި މިއަދު ހުށަހެޅިފައިވާ މި 2 އިޞްލާޙަށް މިއަދު، މަޢާފުކުރައްވާތި 3 އިޞްލާޙެއް އެބަ އޮތް. އެއީ މޫސަގެ އިޞްލާޙަކާ ޢަޒީގެ 2 އިޞްލާޙެއް. އެއަށް ވޯޓަށް އަހާފައި މިއަދު ޖަލްސާ ބާއްވާނީ. އެހެންނަމަވެސް މުޅި އެއްޗަށް ވޯޓަށް އަހާއިރު އަޅުގަނޑަށް ހީވަނީ އަޅުގަނޑުމެން އަދި އިތުރަށް ސާފުކުރަން ބޭނުންވާ ކަންތައްތަކެއް އެބަހުރިހެން. އެ ގޮތުން އަޅުގަނޑު ދަންނަވާލަން އަޅުގަނޑުމެން ވާނީ މަޖިލީހުގެ ތަފާތު ސެކްޝަންތަކަށް މިއާ ބެހޭ ގޮތުން މި އޮނިގަނޑު ދިރާސާކުރައްވާފައި އެ ސެކްޝަންތަކުގެ ހެޑުންނަށް ފެނިވަޑައިގަންނަވާ އެއްޗެއް ނޫނީ މުވައްޒަފުންނަށް ފެނިވަޑައިގަންނަވާ އެއްޗެއް އަޅުގަނޑުމެންނަށް އަންގަން. އެގޮތުން އަޅުގަނޑުމެނަށް ލިބިފައި އެބަވޭ އެންމެ ހުށަހެޅުމެއް. އެ ހުށަހެޅުން ދަންނަވާލުމުގެ ކުރިން އަޅުގަނޑު ރޮޒޭ އަށް ފުރުޞަތެއް އަރުވާނަން.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
މި ޢަޒީ ހުށަހެޅުއްވި ދެއްތޯ މި ލީގަލް އެފައާޒް ކައުންސިލް ޖެނެރަލްގެ ދަށަށް ކޮމިޓީ ޑިޕާޓްމަންޓު ގެންނަން. ދެން މީގައި އެކަމަކު އަޅުގަނޑަށް ކުޑަކޮށް ހީވަނީ ކުޑަ ކޮންފިއުޝަނެއްހެން މި އުޅެނީ. އެއީ ކައުންސިލްޖެނެރަލްގެ ދަށުގައި މިއިންނަ ލީގަލް އެފެއާރޒަކީ އަޅުގަނޑަކަށް ހިޔެއްނުވޭ ކޮމިޓީގައި ކުރާ މަސައްކަތުގެ ޤާނޫނީ މަސައްކަތްތަކެއް ހެނެއް. އެއީ ކައުންސިލްޖެނެރަލްގެ ދަށުގައި މިއިންނަ ލީގަލް އެފައާރޒަކީ ޙަޤީޤަތުގައި މަޖިލީހުން ދަޢުވާއެއް ކުރަންޏާ ނުވަތަ މަޖިލީހަށް ލީގަލް އެޑްވައިސް ބޭނުން ވަންޏާ އެކަހަލަ ކަންތައްކުރާ މީހަކަށް ކައުންސެލް ޖެނެރަލް މި އިންނަނީ. އެހެންވީމާ، މަޖިލީހުގެ މަސައްކަތުގެ ބައެއް ކޮމިޓީ ޑިޕާޓްމަންޓަކީ. ކޮމިޓީ ޑިޕާޓްމަންޓަށް ލީގަލް އެޑްވައިޒަކަށް ބޭނުން ވެއްޖިއްޔަކާ ކައުންސެލް ޖެނެރަލްގެ ފަރާތުން އެހިދާނެ. އެކަމަކު އެ ހަމަ އަންނަންޖެހޭނީ އަޅުގަނޑަށް ހީވަނީ މިހާރު ވެސް އެ އޮތް ގޮތަށްހެން. އެއީ ލީގަލް އެފެއަރޒް އަޅުގަނޑުމެން ކޮންފިއުޒް ވަނީ ކަންނޭނގެ. ކޮމިޓީގައި ކުރާ މަސައްކަތް އެއީ ލީގަލް އެފެއަރޒްގެ ދަށުން އަންނަ ކަމެއް ކަމަކަށް އަޅުގަނޑަކަށް ގަބޫލެއް ނުކުރެވޭ. 
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އަޅުގަނޑު ދެންނެވި އެއްޗެއް ރޮޒޭ އަށް އޮޅިވަޑައިގަތީ ކަންނޭނގެ. އަޅުގަނޑު ނުުދަންނަވަމޭ އެއްގޮތަކަށް ވެސް ލީގަލް އެފެއަރޒަކީ ކޮމިޓީއާ ގުޅޭ އެއްޗެކޭ. އެވެސް ކައުންސެލް ޖެނެރަލްގެ މަސްއޫލިއްޔަތެކޭ. އެހައި ބޮޑު މަތީ ދަރަޖަ އެއް ދީފައި ހަމައެކަނި އެކަންތައް ކޮށްލަން ބެހެއްޓުމުގެ ބަދަލުގައި އޭނަ އަށް ސެކްޝަނެއް އޮންނަންޖެހޭނެ ކަމަށް އަޅުގަނޑު ހުށަހެޅީ. އެއީ ލީގަލީ ވަރަށް ގިނަ ކަންތައްތަކެއް ހިމެނިގެންނޭ ކޮމިޓީގެ މަސައްކަތްތައް ހިނގަމުންދަނީ. އެހެންވީމާ، އެބައި ކުރިން ވެސް ހިނގަމުން އަންނަނީ ހަމަ އެ ސެކްޝަންގެ ދަށުން ކަމަށް ވާތީވެ އެބައި ހިމަނާލުން އަޅުގަނޑު. ތި ވިދާޅުވާ ލީގަލް އެފެއަރޒް ބަޔަކީ ހަމަ އޭގެ ދަށުގައި އޮންނަ ވަކި ބައެކޭ އިނގޭތޯ. އޭގެ ދަށަކުންނެއް ނޫނޭ އެތަން ހިނގަނީކީ. އެކަން ވެސް އަޅުގަނޑަށް އެނގޭ. އަޅުގަނޑު ހުށަހެޅީ އެ ގޮތަށް. ލީގަލް އެޑްވައިޒް ދިނުމަކީ އެއީ މުޅިން އެހެން މަސައްކަތެއް. އެކަމަކު އެ ސެކްޝަން ބެލެހެއްޓުން ވެސް އެއީ އެ ޑިޕާޓްމެންޓުގެ ކަމެއް ކަމަށް ހަދަން އަޅުގަނޑު ހުށަހެޅީ. ދެން އެހެންވީމާ، އެކަން ސާފުކޮށް އެރުވީ އަޅުގަނޑު.

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑަށް ވެސް ކޮންމެވެސް ހިސާބަކުން ކުރީގައި އޭތި ނުވިސްނާ އިނީ. އަޅުގަނޑު އިނީ ލީޑަރުންގެ ކަންތަކަށް ވިސްނައިގެން އިންދާ އޭތި ހުށަހެޅުއްވީ. ދެން އެކަމަކު މިހާރު ރޮޒައިނާ އެ ވިދާޅުވާ އެއްޗަކަށް އަޅުގަނޑަށް ކުޑަކޮށްވުރެ ބޮޑަށް ވެސް އެބަ ބެލެވޭ. އެކަމަކު ކޮމިޓީތަކަށް ހުންނަނީ، މިހާރު މިއޮތް ގޮތުން ކޮމިޓީތައް ހުންނަނީ ކާކުގެ ދަށުގައިތޯ އަޅުގަނޑު، ޕާލިމެންޓަރީ ސަރވިސް ކިޔާ މީހަކު ހުރޭ ދެއްތޯ ހެޑް އޮފް، އޭނަ އުފައްދަނީ ދެއްތޯ. އެހެން ވެއްޖެއްޔާ އަޅުގަނޑަށް ފެންނަނީ ހަމަ ހެޑް އޮފް ޕާލިމެންޓަރީ ސަރވިސް. އެއީ ޕާލިމެންޓަރީ ސަރވިސް ހެދުމަކީ. މިހާރު ލީގަލް މައްސަލައަކަށް އޭތި އަންނާނީ އެ ބިލު ހަދައި ނިމިގެން އެ ބިލުގައި ޤާނޫނީ މައްސަލަ އެއް އުޅެންޏާ. އެކަމަކު ބިލު ހެދުމުގެ މަސައްކަތް ކުރަންޖެހޭނީ ޕާލިމެންޓަރީ ސަރވިސްގެ ތެރޭގައި. އެއީ އަޅުގަނޑުމެން މިތަނުން ކުރަންޖެހޭ އެންމެ މުހިއްމު މަސައްކަތް. އޭގައި މިސާލަކަށް އޭގެ ލީގަލް މައްސަލަ އެއް އޭނަގެ ބޮލަށް ވަދެއްޖެއްޔާ އޭނައަށް އެހެން ލީގަލް ކަންތައްތަކުގައި އޭނައަށް އެޑްވައިޒް، އޭނަ އަކީ ހަމަ ސީދާ މިތަނުގެ ޤާނޫނީ ކަން ކަމުގައި އެޑްވައިޒްކުރަން ހުންނަ މީހެއް. އޭނަގެ މަސައްކަތް ކޮންމެހެން ކުޑަވެގެން އުޅޭނެ ކަމެއް ނެތް. އޭނަގެ ޒިންމާ ބޮޑު. އޭނަ އަކީ މި ތަނުގެ އުއްތަމަ ފަނޑިޔާރު އަސްލުގައި. މި ސަރުކާރުގެ އުއްތަމަ ފަނޑިޔާރު އޭނަ އަކީ. އަޅުގަނޑަށް ވެސް ރޮޒައިނާ އެ ވިދާޅުވި އެއްޗަކަށް މިފަހަރު އެބަޖެހޭ އެއްބަސްވާން އިނގޭތޯ. ވަރަށް ގިނައިން ދެބަސްވަން. އެހެންނަމަވެސް، މިފަހަރު އަޅުގަނޑަށް ހީވަނީ، މިހާރު ހެޑް އޮފް ޕާލިމެންޓަރީ ސަރވިސް އުފެއްދި ފަހުގައި އޭނަގެ ދަށުގައި އެކަން ހިނގާނީ. ދެން އަޅުގަނޑަށް ހީވަނީ މީތި މިއޮތީ ވަރަށް ބޮޑަށް އިންޓަރނޭޝަނަލް އަނެކައްޗަކަށް ބަލައިގެން ކަންނޭނގެ ޕާލަމެންޓުތަކަށް ބަލައިގެން ކަންނޭނގެ ހަދާފައި. މި ތަނުން ގައިމު ކޮމަންވެލްތާއި ތަންތަނަށް މީހުން ދާން ލާރި ޚަރަދުކުރުން މަދެއް ނޫން. އެހެންވީމާ، އެނގެންވާނެ މިކަން. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

ޝުކުރިއްޔާ. އަޅުގަނޑަށް ގަބޫލުކުރެވޭ ގޮތުގައި މި އޮގަނައިޒޭޝަން ޗާޓް ނޫނީ މީގައި މިހިރަ މަސްއޫލިއްޔަތުތަކާ އެއްޗެހި ބަހާފައި ލިޔެފައި މި ހުރީ ވަރަށް ބޮޑަށް ބަލާފައި. އަނެއްކާ މިތާ ތެރޭގައި އުޅެ ސީދާ ޕްރެކްޓިސް ކުރާ މީހުން ހަދާފައި އޮތް އެއްޗެއް ވީމަ ވަރަށް ބޮޑަށް އެނގޭނެ އަންނާނެ މީގައި އުނދަގުލާ އެއްޗެހި ވިސްނާފައި ހަދާފައި. އަޅުގަނޑުމެން ދެން އިތުރު ބަދަލުތައް ގެނައިމަ އަނެއްކާވެސް މަސްހުނިވުން ބޮޑަށް އައުން ކައިރީ. އެހެންވީމާ، މި އޮތްގޮތަށް ބާއްވާފައި ހަމައެކަނި މޫސަ އެ ގެނައި ޗޭންޖަރސް ޑެޕިއުޓީ ލީޑަރާ އެއްވަރަށް މައިނޯރިޓީ ލީޑަރާއި މެޖޯރިޓީ ލީޑަރުގެ ބައި އެއް ފެންވަރެއްގައި ހަމައެކަނި ބައިންދާފައި ލިންކެއް އަޅާ ބައިންދާފައި އަޅުގަނޑަށް ފެންނަނީ ހަމަ މުޅި އެތި ނިންމާލަން. އަޅުގަނޑު ވެސް ވަރަށް ބޮޑަށް ތާއީދުކުރަން މިއަދު ހަމަ. އެހެންވީމާ، މޫސަގެ ނިންމާލުމަށް އެ ހުށަހެޅި ހުށަހެޅުމަށް ވެސް އަޅުގަނޑު ތާއީދުކުރަން މި ފުރުޞަތުގައި. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑު ޢަޒީ އަށް ފުރުޞަތު އެރުވުމުގެ ކުރިން މުޙައްމަދު ރަޝީދަށް ފުރުޞަތު އަރުވާނަން. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

އަޅުގަނޑު ފުރުޞަތެއް ހޯދީ ޢާޒިމް ހުށަހެޅުއްވި ހުށަހެޅުއްވުމަށް ތާއީދުކޮށްލަން ވެގެން. އެއީ ޖުމްލަކޮށް ހުރިހާ ބޭފުޅުން ދެއްކި ވާހަކައަށް ބިނާކޮށް ޢާޒިމް ހުށަހެޅުމެއް ހުށަހެޅީ. އެހެންވީމާ، އެ ހުށަހެޅުމަށް ތާއީދުކުރުމުން އަޅުގަނޑަށް ހީވަނީ ވަރަށް ގިނަ ކަންތައް ހައްލުވާނެހެން. ޝުކުރިއްޔާ. 

ރިޔާސަތުން ވާހަކަދެއްކެވުން:

އަޅުގަނޑަށް ހީވަނީ އަދިވެސް ރަނގަޅަށް އަޅުގަނޑުމެންނަށް މީތި ދިރާސާކުރެވިފައި ނެތްހެން. އެއީ ދިރާސާނުކުރެވި އަޅުގަނޑުމެން ހަމަ ޓަސްލާފައި ނިންމާލުމަކީ އެންމެ ރަނގަޅު ކަމެއް ނޫން. މިސާލަކަށް މީގައި އެބަހުރި ބައެއް މައްސަލަތައް އަދިވެސް އެބަހުރި ފާހަގަކުރެވިފައި. އަޅުގަނޑު ވޯޓަށް ނާހާކަށް ނޫން. އެހެންނަމަވެސް، އަޅުގަނޑު މި ދަންނަވާ ވާހަކަ އަކީ، މިސާލަކަށް ހެޑް އޮފް އިންޓަރނޭޝަނަލް އެފެއަރޒް. މީގެ ދަށުން މި އަންނަނީ ހަމަ ހެޑް އޮފް ޑިޕާޓްމެންޓެއް އެބަ އާދޭ. އައިސް މީގެ ދަށުގައި އަނެއްކާ އެބަހުރޭ ޑިރެކްޓަރ ޖެނެރަލެއް. އެހެންނަމަވެސް، އެހެން އެއްވެސް ޑިޕާޓްމެންޓެއްގައި ނެތް ޑިރެކްޓަރ ޖެނެރަލެއް. އެހެންވީމާ، މިކަހަލަ ބައިވަރު މައްސަލަތަކެއް އަދިވެސް އެބަހުރި. ހުއްޓާ އަޅުގަނޑުމެން މީތި ނިންމާލައިފިއްޔާ ހަމަ، ދެން އަޅުގަނޑު ޢަޒީ އަށް ފުރުޞަތު އަރުވާނަން. 

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

އާދެ، އަޅުގަނޑަށް ހަމަ މި މައްސަލަ ފެނޭ އިނގޭތޯ. ތި ވިދާޅުވާހެން ދިރާސާކޮށް ހަދައިފައި އޮތް އޮނިގަނޑެއް ނޫނެކޭ ނުދަންނަވަން. ބައްލަވާ އިންޓަރނޭޝަނަލް، ހެޑް އޮފް އިންޓަރނޭޝަނަލް އެފެއަރޒްގެ ދަށުގައި މި ހުރީ އަދި އިންޓަރނޭޝަނަލް އެފެއަރޒް ޑިޕާޓްމެންޓު. އެ ތަނުގައި ހުންނަނީ ޑިރެކްޓަރ ޖެނެރަލެއް. ދެން ދަށުގައި އިންޓަރނޭޝަނަލް ރިލޭޝަންސް ބައިލެޓްރަލް ރިލޭޝަންސް އާއި ޕާލިމެންޓަރީ އެޑިއުކޭޝަނާ މިއީ ދެބައިގައި މުޅިއެކު 6 މުވައްޒަފުން ތިބޭ ތަނަކަށް އެންމެ މަތީ ލެވެލްގެ ދެ ވެރިން ތިބެފައި، އެހެން ތަންތަނުގައި މިއޮތީ ބައިވަރު ހެޑުތަކެއް ލާފައި. ހެޑް އޮފް އިންޓަރނޭޝަނަލް އެފެއަރޒްގެ ދަށުގައި އަދި ހުރޭ ނޫންތޯ ޑިރެކްޓަރ ޖެނެރަލެއް އިނގޭތޯ. ފޮރިންގައި އެކަނި. އެހެންވީމާ، ވަރަށް ހަމަޖެހޭ ގޮތަކަށެއް އަޅުގަނޑަކަށް ނުފެނޭ. އެހެންވީމާ، އަދި އެހެންވީމާ، މީތި މިހާރުން މިހާރު މި އޮތް ގޮތަކަށް ފާސްކުރާކަށް އަޅުގަނޑަކަށް ނުފެނޭ އެއްގޮތަކަށްވެސް އިނގޭތޯ. ހަމަ އަޅުގަނޑު މި ދެންނެވި ބަދަލުތައް ހަމަ ގެންނަންޖެހޭ ކަމަށް އަޅުގަނޑަށް ފެންނަނީ. 

(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑު މިއަދު ހަމަ މިއަދު މީތި ފާސްކުރަން މި ބާރުއަޅަނީ އަޅުގަނޑުމެންނަށް މިހާރު ވެސް މި ތަނުގައި ހާލަތެއް އޮތް ގޮތެއް ހަމަ ޢަޒީ ތިހެން ވިދާޅުވާއިރު ޢަޒީއަކަށް ވެސްް އެނގެނީކީ ނޫން. ނޫން. ނޫން. ތިޔަ ފެންނަނީ މި ތަނުގައި ލިޔެފައި އޮންނަ އެއްޗެއް ދެއްތޯ. ތީގެ ތެރެއިން ތި ވިދާޅުވަނީ މިވެނި، ކޮން ދާއިރާއަކަށްތޯ މީހުން ގިނަވެގެން ތި އުޅުއްވަނީ؟ އާދެ، މިތާނގެ އިންޓަރނޭޝަނަލް އެފެއަރޒް ބަލިކަށި އިނގޭތޯ. އަޅުގަނޑުމެންގެ އެއްވެސް ޕާލިމެންޓަރީ ގުރޫޕެއްގައި މި އޮންނަ ޕާލިމެންޓަރީ ފްރެންޑްޝިޕް ގުރޫޕެއް މިތާކު ނުހިނގާ. އަޅުގަނޑު އެ މައްސަލަ ޖައްސައިފިން. އަޅުގަނޑަކީ ޖަޕާން މޯލްޑިވްސް ޕާލިމެންޓަރީ ފްރެންޑްސްގެ މީހާ. ކާކުތޯ މި މަސައްކަތްކޮށްދެނީ އެ ތަނުގައި. ދެން އަޅުގަނޑުމެން މި ދަނީ ރާއްޖެއިން ބޭރަށް. ގޮއްސަ ރާއްޖެ އިން ބޭރުގައި ކަމެއް ނިންމާފައި އައިމަ އިންޓަރނޭޝަނަލް އެފެއަރޒްގެ ފަރާތުން އެއްވެސް ޑޮކިއުމެންޓެއް ތައްޔާރުކޮށް މިހާތަނަކަށް މަޖިލީހަކަށް ވެސް އަދި ޕާލިމެންޓް ގުރޫޕަކަށް ވެސް ހުށަހަޅާފަ އެއް ނެތް. އެހެންވީމާ، އެ ދާއިރާއަކީ މިތާ ނުހިނގާ ދާއިރާއަކަށް ވާއިރުގައި އެއީ އަޅުގަނޑުމެން އިންޓަރނޭޝަނަލީ ވަރަށް ބޮޑަށް ބޭނުންވާ ދާއިރާ އެއް. އެނގިވަޑައިގަންނަވާނެ އެކަން އެގޮތަށް ކުރަން މަޖުބޫރުވެގެންކަން ކުރަނީ. ދެން މީގައި އަޅުގަނޑުމެންގެ ޢާއްމު ކޮމިޓީއަކުންނެއް ނޫން މިތަނުގެ އެޑްމިން މުޅިން ހިންގަނީ. އެ ހިންގަނީ މިތަނުގައި އޮންނަ އިދާރީ ބައިން. އަޅުގަނޑުމެން މި ކިޔަނީ އެއަށް ހުރި ފާޑާއި އެއަަށް ވެދާނެ ގެއްލުމަކާއި އެކަން ނުހިނގަފާނެތީ. އެހެންވީމާ، އަޅުގަނޑަށް ހަމަ ފެންނަނީ އެކަން މަސައްކަތް ކުރި ފަރާތްތަކުން އަޅުގަނޑުމެން މިކަން ހުއްދަ ދީފައި މީތި ހަމަ މިއަދު ހަމަ ފާސްކޮށްދިނީމަ މި ހިނގާ މައްސަލަތަކުގެ މައްޗަށް ބަލާފައި އަޅުގަނޑުމެން އަލުން ގޮތްތަކެއް ކަނޑައަޅަން. އެހެންނޫނީ އަޅުގަނޑުމެންގެ ތެރެއިން ގިނައީ މި ނުކިޔާ ތިބި މީހުން. ޢަޒީ ވިދާޅުވީ އަޅުގަނޑަށް މީތި އެނގޭ. އަޅުގަނޑު ޢާއްމު ކޮމިޓީގައި އިނީމަ. ރައީސް ކޮންމެ ދުވަހަކު އަޅުގަނޑާ ދިމާލަށް އެއްޗެހި އެބަ ކިޔާ މިކަން ނުކޮށްދެއްވައިގެން. ނާއިބު ރައީސަށް މިކަން ބޮޑުވޭ. ދެން މުވައްޒަފުންނަށް އަޅުގަނޑުމެން މިވަރުގެ ފިއްތުން ފިއްތައިގެން ނުވާނެތާ. އެއީ މާދަމާ މި ބަޖެޓް ފާސްކޮށް ނިމޭއިރު އަޅުގަނޑުމެންނަށް ބަޖެޓް ލިބޭއިރުގައި މިއާ އެއްގޮތަށް މިކަން ހިންގީމަ އަޅުގަނޑުމެންގެ ކަންތައްތައް ރަނގަޅުވާނީ. މި އުޅެނީ މިތާ ކާޕެޓް ބަދަލުކޮށްނުލެވިގެން. ކޮންމެ މީހަކު މި ތިބެނީ ނޭވާހިތްލުން ޖެހިފައި މިތާ އެތެރޭގައި. ޙަޤީޤަތުގައިވެސް. އެހެންވީމާ، އަޅުގަނޑު ހުށަހަޅާލަން މި ގޮތަށް. ޕާލިމެންޓަރީ ސަރވިސްއާ ބެހޭ ގޮތުން މަޖިލީހުގެ އިދާރާ އިން ހުށަހަޅުއްވާފައިވާ އިދާރީ އޮނިގަނޑު ފާސްކުރުމަށްފަހު 3 މަސް ދުވަހުގެ ތެރޭގައި މިއަށް އަންނަ ބަދަލުތައް ދިރާސާކޮށް ބަދަލުގެނައުމަށް ހުށަހަޅައި، މިއަދު މިކަން ފާސްކޮށްދިނުމަށް. ޝުކުރިއްޔާ. 

(ވަގުތުކޮޅަކަށްފަހު).

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އެހެންވީމާ، އަޅުގަނޑު މޫސަގެ ހުށަހެޅުމަށް އެޑްކޮށްލަން 3 މަސް ދުވަސް އަޅުގަނޑުމެން ގުނާނީ މި އަންނަ ދައުރު ފެށިގެން. މި އަންނަ ދައުރު ފެށިގެން 3 މަސް ދުވަސް ތެރޭގައި ބަދަލުކުރާ ގޮތަށް ބަދަލުކުރަންޖެހޭ ކަމެއް އޮތް ކަމަށް ވަންޏާ. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އަޅުގަނޑު އަދި މޫސަގެ ހުށަހެޅުމަށް އިތުރުކޮށްލަންޖެހޭ މުޅި އެތި ދެން ވޯޓަކަށް އަހައި ނޫނީ ނިންމާލަން އުޅޭތީވެ އަޅުގަނޑު ހިތަށްއެރީ ޑެޕިއުޓީ ލީޑަރުގެ އެއްކަލަ އެއްވަރުގެ، އަނެއްކާވެސް ރެކޯޑަށްޓަކައި ހަމަ ދަންނަވާލީ އެ ތަންކޮޅު ލާފައި އެއްޗެއް ނިންމާލަންޏާ. ދެން ދެވަނަ ކަމަކަށް ދެންމެ މުޤައްރިރު ވިދާޅުވެއްޖެ މި ތަނުގައި މިހާރު ހުރި ސެކްޝަންތަކަށް މިއުޅެނީ މީތި ފޮނުވާލަން ވެގެންނޭ މީގެ ކޮމެންޓަކަށް. އެއީ ކޮންއިރަކުތޯ ފޮނުވީ. ފޮނުވިއްޔާ ދުވަހެއް ދެވިއްޖެތޯ. އެއީ މިހާރު ހުރި ސެކްޝަންތަކުގެ ހެޑުންނަށްތޯ ފޮނުވާލެވިފައި އޮތީ. ދެން އޭގެއިތުރުން ހަމަ އޭގެ މުއްދަތެއް ދެވިފައި އިނދެއްޖެއްޔާ އަޅުގަނޑަކަށް ހަމަ އެއްގޮތަކަށްވެސް ގަބޫލެއް ނުކުރަން މި އަހަރު ނިމެން އުޅޭތީވެ މީތި ދިގުދައްމައިގެން އަނެއްކާވެސް އުނދަގުލަކަށް ދާންޖެހިދާނެ ކަމަށް. އެ ބުނާހެން އަޅުގަނޑުމެން ގޯސްކޮށް އުޅެންޏާ ފަހުން ސެކްޝަންތަކެއް ހެދުމަށް ފަހު އަދިވެސް ވާހަކަ ދައްކައިގެން ބަދަލުކުރެވިދާނެ ބޭނުން ގޮތަކަށް. އެހެންވީމާ، މި ކުރިއަށް ދާނެ ކަހަލަ ގޮތަކަށް މިތާ ނުބާއްވާވޭތޯ ހަމަ ދަންނަވާލީ. 

(ވަގުތުކޮޅަކަށްފަހު).

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލް އަބޫބަކުރު ވާހަކަދެއްކެވުން:

ގިނަ މެންބަރުންނަށް ފެނިވަޑައިގަންނަވަންޏާ އެ ފާސްވާނެ ކަންނޭނގެ. އަޅުގަނޑަށް ހަމަ އެއްގޮތަކަށްވެސް ގަބޫލެއް ނުކުރެވޭ އެއްވަރެއްގެ 3 ހެޑުންގެ ދަށުގައި އެކެއްގެ ދަށުގައި މާ ބައިވަރު މަސައްކަތްތަކެއް ބާއްވާފައި ކުޑަކުޑަ ކަމެއް ހަމަ އެއް ފެންވަރެއްގެ އެއްވަރެއްގެ މުސާރަ ދެ ބޭފުޅެއްގެ ދަށުގައި ބާއްވާކަށް. ކިތައްމެ ރީތިކޮށް ކުރަހާފައި އޮތަސް އަޅުގަނޑަކަށް މި އޮނިގަނޑު އެއްގޮތަކަށްވެސް ކަމަކުނުދޭ. ހަމައެކަނި ހަމަ ރެކޯޑަށްޓަކައި މި ވާހަކަ ދަންނަވާލަން. އަޅުގަނޑު ގަބޫލެއް ނުކުރާނަން. އެހެންނަމަވެސް، އަޅުގަނޑަށް އެނގޭ އަޅުގަނޑު ގަބޫލުނުކުރިޔަސް ފާސްވާނެކަން. އަޅުގަނޑު މި ދިރާސާކޮށްފައި އޮތީމަ އަޅުގަނޑަށް އެނގެނީ ގިނަ ބޭފުޅުން ނުބައްލަވާ މިއެއް. އެއީ ހަމަ އިންޓަރނޭޝަނަލް އެފެއަރޒްގެ ހެޑަކާއި، ހެޑް އޮފް ޕާލިމެންޓަރީ ސަރވިސަސް އާއި، ހެޑް އޮފް އެޑްމިނިސްޓްރޭޝަން. މިއީ ހަމަ އެއް ލެވެލެއްގެ އެއް ފެންވަރެއްގެ މަޤާމުތައް. އެކަކަށް މިއޮތީ ހެއްދެވިހާ ހުރިހާ ކަމެއް ދީފައި. އަނެއްކަކަށް އެއްވެސް ކަމެއް ނެތި ހަމަ އެ ވަރުގެ މުސާރަ ދީފައި. އަޅުގަނޑަށް ގަބޫލުކުރެވޭ އޮނިގަނޑެއް ނޫން އެއީކީ. އެހެންވީމާ، ރެކޯޑަށްޓަކައި ދަންނަވާލީ. އަޅުގަނޑު ތާއީދެއް ނުކުރާނަން ފާސްކުރާކަށް. 

(ވަގުތުކޮޅަކަށްފަހު)

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:
އާދެ، އަޅުގަނޑު ދެން މޫސަމެން އެހާ ބޮޑަށް ބާރުއަޅުއްވާތީ، މި ފާސްކުރުމަކަށް ދެކޮޅެއް ނަހަދަން. އަޅުގަނޑަށް ފެންނަ ބައެއް ކަންތައްތައް ފާހަގަކޮށްލީ. ދެން އަޅުގަނޑު ހުށަހަޅާލަނީ މަޤާމުތަކުގެ ޝަރުތުތަކަށް ބަލާއިރުގައި މި ދަންނަވާ 4 މަޤާމަށް އަޅުގަނޑަށް ފެނޭ، ފުރަތަމަ ޝަރުތެއް ގޮތުގައި ޤައުމީ ސަނަދުގެ އޮނިގަނޑުގެ ސެޓްފިކެޓް ލެވެލް 8ގެ ފެންވަރުގެ ސެޓްފިކެޓެއް އޮތުން. އެއީ ޑެޕިޔުޓީ ޖެނެރަލް، ޑިރެކްޓަރ ޖެނެރަލް، ހެޑް އެޑްމިނިސްޓްރޭޝަން، ޑެޕިޔުޓީ ސެކެޓްރީ ޖެނެރަލް މި 4 މަޤާމަށް އެ ލެވެލް ހަމަޖައްސާފައި މިހާރު އޮތް ގޮތަށް އެ ޝަރުތުތައް ފާސްކުރުމަށް އަޅުގަނޑު އިޢުތިރާޟެއް ނުކުރަން. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

މާވަށު ދާއިރާގެ ޢިއްޒަތްތެރި މެންބަރު ޢަބްދުލްޢަޒީޒު ޖަމާލު އަބޫބަކުރު އިސްކޮޅު 8 ފޫޓު 4 އިންޗި އެ ހުށަހެޅުއްވި ހުށަހެޅުމަށް އަޅުގަނޑު ތާއީދުކުރަން. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އަޅުގަނޑުމެންނަށް މިހާރު މިއޮތީ 3 ހުށަހެޅުމެއް މައިގަނޑު އެއް ހުށަހެޅުމުގައި މި އޮންނަނީ ޢަބްދުލްއަޒީޒު ޖަމާލު އަބޫބަކުރު ހުށަހެޅުއްވި ހުށަހެޅުމެއް. އެއީ ޑެޕިޔުޓީ ޑިރެކްޓަރ ޖެނެރަލަށާއި، ޑިރެކްޓަރ ޖެނެރަލަށާއި އަދި ހެޑް އޮފް އެޑްމިނިސްޓްރޭޝަނަށާއި، ޑެޕިޔުޓީ ސެކެޓްރީ ޖެނެރަލް، މި މަޤާމުތަކަށް އެއީ ސަނަދު ލެވަލް 4 ން ސަނަދު ލެވަލް 8 އަށް ބަދަލުކުރަން ޢަބްދުލްއަޒީޒު ޖަމާލު އަބޫބަކުރު ހުށަހަޅުއްވާފައިވާ ހުށަހެޅުން. މި ހުށަހެޅުމަށް އެއްވެސް މެންބަރަކު އިޢުތިރާޟުނުކުރައްވާތީ އެ ގޮތަށް ކޮމިޓީގެ އިއްތިފާޤުން ފާސްވީ  ކަމަށް އަޅުގަނޑު ބަލައިފިން. ދެ ވަނަ ހުށަހެޅުއްވުމަކަށް މިއޮތީ މޫސާ މަނިކު ހުށަހަޅުއްވާފައިވާ ހުށަހެޅުމެއް. މި ހުށަހެޅުމުގައި މި ވަނީ މެޖޯރިޓީ ލީޑަރާއި މައިނޯރިޓީ ލީޑަރު މި އޮނިގަނޑުގެ ތެރެއިން ފެންނަ ގޮތަށް އެއީ. ހައިރާކީ އަށް ބަލާއިރު ޑެޕިޔުޓީ ސްޕީކަރ ލެވަލްގައި އޮނިގަނޑުގައި އަޅުގަނޑުމެން ފާހަގަކުރާ ގޮތަށް. މި ހުށަހެޅުމަށް ވެސް އެއްވެސް މެންބަރަކު އިޢުތިރާޟުނުކުރާތީ އެގޮތަށް ކޮމިޓީގެ އިއްތިފާޤުން ނިންމީ ކަމަށް ބަލައިފިން. 3 ވަނަ އަށް މި އޮތީ ހަމަ މޫސާ މަނިކު ހުށަހަޅުއްވާފައި. އެއީ މުޅި އޮނިގަނޑު ފާސްކުރުމަށް. އެބައި މިހާރު އެ އޮތީ ހުށަހެޅިފައި އޮތީމަ ޕާލިމެންޓްރީ ސަރވިސްއާ ބެހޭ ގޮތުން މަޖިލީހުގެ އިދާރާއިން ހުށަހަޅުއްވާފައިވާ އިދާރީ އޮނިގަނޑު މި ކޮމިޓީން ގެނައި އިޞްލާޙުތަކާ އެކު ފާސްކުރުމަށް. އަދި ފާސްކުރުމަށްފަހު 3 މަސް ދުވަހުގެ ތެރޭގައި މިއަށް އަންނަ ބަދަލުތައް ދިރާސާކޮށް ބެލުމަށްފަހު އަޅުގަނޑުމެން، އާދެ، އެ 3 މަސް ދުވަހު ދިރާސާކުރުމަށްފަހު އަލުން އަނެއްކާވެސް މިއާ ބެހޭ ގޮތުން އަޅުގަނޑުމެން ވާހަކަދައްކާނީ. އެހެންނަމަވެސް މި 3 މަސް ދުވަސް އަޅުގަނޑުމެން ގުނަން ފަށާނީ 1 މާރޗް 2011 ން ފެށިގެން. މިގޮތަށް ފާސްކުރަން ފެނިވަޑައިގަންނަވާ، އެއްވެސް މެންބަރަކު އިޢުތިރާޟުނުކުރައްވާތީ އަޅުގަނޑު ކޮމިޓީގެ އިއްތިފާޤުން ފާސްވީ ކަމަށް ބަލައިފިން. (ވަގުތުކޮޅަކަށްފަހު) އާދެ، އިތުރު މަސައްކަތެއް މިއަދު އެޖެންޑާކޮށްފައި ނެތުމާ އެކު އަޅުގަނޑު ކޮމިޓީ ނިންމާލާނަން. ވައްސަލާމްޢަލައިކުމް. 

